
Кондак 1
В

збра́нной Воево́де, засту́пнице на́шей Богоро́дице, осени́вшей богоспаса́емый град Жито́мир явле́нием чу́дныя ико́ны Своея́ я́же на Подо́ле, Тебе́ Всеми́лостивой Влады́чице, хвале́бное пе́ние прино́сим Ти раби́ Твои́; Ты же, я́ко иму́щая Держа́ву непобеди́мую, сохрани́ и спаси́ благода́рне Ти вопию́щия: Ра́дуйся Пречи́стая, от ико́ны Твоея́ Подо́льския ми́лости источа́ющая!

Икос 1
А́
нгелов Цари́це и пра́во сла́вящих Бо́га Влады́чице, Пречи́стая Де́во Богоро́дице, сподо́би нас возноси́ти Тебе́ гла́сы, хвалы́ и благодаре́ния за вели́кия и премно́гия ми́лости источа́емыя ро́ду христиа́нскому и ра́достно воспева́я Ти:

Ра́дуйся, проро́ческих глаго́л Печа́ть Одушевле́нная; ра́дуйся, роди́телей благочести́вых Дщерь Благослове́нная.

Ра́дуйся, во Свята́я Святы́х ди́вно вше́дшая; радуйся, сим а́нгелы удиви́вшая.

Ра́дуйся, Благу́ю Весть смире́нно прия́вшая; ра́дуйся, рождество́ и де́вство чу́дно сочета́вшая.

Ра́дуйся, Бо́га пло́тию ро́ждшая; ра́дуйся, поклоне́ние волхво́в Богомладе́нцу зре́вшая.

Ра́дуйся Пречи́стая, от ико́ны Твоея́ Подо́льския ми́лости источа́ющая!

Кондак 2
В

и́дяще Пречи́стая Влады́чице, не́мощи и боле́зни на́ша, благоизво́ли яви́ти ми́лость Свою́, утеша́я и исцеля́я коего́ждо по потре́бе его́, да никто́же от Тебе́ неуте́шен оты́дет. И мы, благодаря́ще ди́вную Засту́пницу, те́пле о Тебе́ Бо́гу вопие́м: Аллилу́иа.

Икос 2
Р

азуме́ти тща́шеся та́йну Твоего́ о нас попече́ния прибега́ем, о Богома́ти, к Тебе́. Ты же, яко блага́я наста́внице, научи́ нас разуме́ти во́лю Твою́ святу́ю да зове́м Ти ра́достно:

Ра́дуйся, Симео́новы словеса́ в се́рдце слага́вшая; ра́дуйся, проро́чицы А́нны благослове́ние прия́вшая.

Ра́дуйся, О́трока Иису́са в хра́ме обре́тшая; ра́дуйся, в Ка́не Галиле́йстей о чу́де Христа́ умоли́вшая.

Ра́дуйся, кре́стный путь Сы́на Своего́ слеза́ми ороси́вшая; ра́дуйся, страда́ния Его́ се́рдцем раздели́вшая.

Ра́дуйся, Воскресе́нием Христо́вым ди́вно обра́дованная; ра́дуйся, Вознесе́нием Госпо́дним све́тло озаре́нная.

Ра́дуйся Пречи́стая, от ико́ны Твоея́ Подо́льския ми́лости источа́ющая!

Кондак 3
С

и́лою благода́ти от ико́ны Твоея́ Подо́льския исходя́щей, Влады́чице Всепе́тая, лю́те стра́ждущую рабу Бо́жию Наде́жду исцели́ла еси́. Она́ же, по испове́дании и причаще́нии Те́ла и Кро́ве Сы́на Твоего́, взира́юще на чу́до сия́ния ико́ны Твоея́, здра́ва бы́сть и воспе́ Бо́гу: Аллилу́иа.

Икос 3
И

ме́юще любо́вь ве́лию и милосе́рдие неизрече́нное к лю́дем земли́ Волы́нския, ру́ку по́мощи им простира́еши. Мы же со тре́петом взира́ше на святу́ю ико́ну Твою́, мо́лим Ти ся приле́жно, обрати́ ны от злоб на́ших и научи́ нас во смире́нии и кро́тости ду́ха глаго́лати Тебе́:

Ра́дуйся, о́блаче всесве́тлый; ра́дуйся, све́щниче всезлаты́й.

Ра́дуйся, ста́мно драга́я, в ней же манна нетле́нная; ра́дуйся, же́зле Ааро́нов в нем же чу́до благослове́нное.

Ра́дуйся, Купино́ Неопали́мая; ра́дуйся, Горо́ Всесвята́я.

Ра́дуйся, боже́ственная Трапе́зо; ра́дуйся, Ра́досте всех ра́достей.

Ра́дуйся Пречи́стая, от ико́ны Твоея́ Подо́льския ми́лости источа́ющая!

Кондак 4
Б

у́рю внутрь име́я помышле́ний сумни́тельных, правосла́внии лю́дие, я́же во гра́де Жито́мире, смято́шася, зря́ще от безбо́жник храм Твой оскверне́нный, и ско́рбию одержи́ми, да не пору́гана бу́дет свята́я ико́на Твоя́, в собо́р ю принесо́ша. Ви́дяще же и та́мо благода́тную по́мощь от нея́ источа́емую, возопи́ша с весе́лием: Аллилу́иа.

Икос 4
В

ся су́щи в вы́шних, но и ни́жних не отступа́ющи благоизво́лила еси́, Богома́ти, я́коже не́когда гра́ду Ба́ру на Подо́лии чудотво́рную ико́ну дарова́ти(, та́ко и гра́д Жито́мир в подо́бии честна́го о́браза Твоего́ благослови́ла еси́. На него́ же взира́юще, со умиле́нием зове́м:

Ра́дуйся, све́тлыми луча́ми чудотво́рных ико́н всю зе́млю Ру́сскую озаря́ющая; ра́дуйся, да́ры исцеле́ний и ми́лостей от них источа́ющая.

Ра́дуйся, благода́ть ико́не Твое́й на Подо́лии в гра́де Ба́ре обрета́емей дарова́вшая; ра́дуйся, и спи́сок ея́ во гра́де Жито́мире на Подо́ле просла́вившая.

Ра́дуйся, во обстоя́нии су́щим ско́рую по́мощь да́рующая; ра́дуйся, отча́янным наде́жду возвраща́ющая.

Ра́дуйся, во дни гоне́ний правосла́вный лю́д утеша́ющая; ра́дуйся, и проти́ву раско́лов нас укрепля́ющая. 

Ра́дуйся Пречи́стая, от ико́ны Твоея́ Подо́льския ми́лости источа́ющая!

Кондак 5
Я́
ко боготе́чную звезду́, узре́вше чудотво́рную и многоцеле́бную ико́ну Твою́ на Подо́ле ди́вно просия́вшую, христоимени́тии лю́дие прославля́ют Тя и Тобо́ю Сы́на Твоего́, Ему́ же пое́м: Аллилу́иа.

Икос 5
В

и́де цельбоно́сный святы́й о́браз Твой, на не́мже си́ла и благода́ть Твоя́, я́ко неисчерпа́емое мо́ре, ве́рным на вся́кое проше́ние благоизоби́льствует, неду́гующий Иоа́нн в злострада́нии теле́снем врача́ми земны́ми оста́вленный, к Тебе́ моля́ся, ско́ро исцеле́ние прия́т и благода́рне возопи́: 

Ра́дуйся, а́нгельский у́ме; ра́дуйся, о́гненный престо́ле.

Ра́дуйся, благоуха́нное кади́ло; ра́дуйся, боготка́нная порфи́ро.

Ра́дуйся, правове́рных огражде́ние; ра́дуйся, покро́в наш и спасе́ние.

Ра́дуйся, гре́шником очище́ние; ра́дуйся, пра́ведником вспоможе́ние.

Ра́дуйся Пречи́стая, от ико́ны Твоея́ Подо́льския ми́лости источа́ющая!

Кондак 6
Я́
ко свеща́ неугаси́мая сия́еши ми́ру, Влады́чице, и ма́терем, я́ко Ма́ти Бо́га на́шего, ско́рая помо́щница явля́ешися, не́когда пред чудотво́рным о́бразом Твои́м три свещи́ поста́вити веле́ла еси́, и та́ко отъя́ся сле́пота теле́сная дитя́ти, отверза́я о́чи серде́чныя пою́щим Сы́ну Твоему́ и Бо́гу: Аллилу́иа.

Икос 6
В

озсия́вши благода́тию неизрече́нною от цельбоно́сныя ико́ны Твоея́, о Богома́ти, христолюби́вым лю́дем подае́ши исцеле́ние. Мы же, ви́девше вели́чие чуде́с Твои́х со тре́петом и любо́вию вопие́м Ти:

Ра́дуйся, о почита́ющих Твою́ ико́ну блага́я хода́таице; ра́дуйся, моля́щимся пред ней ве́рная предста́тельнице.

Ра́дуйся, ико́ною Твое́ю от злотво́рных бед град наш огражда́ющая; ра́дуйся, милосе́рдия две́ри нам отверза́ющая.

Ра́дуйся, раско́лов и е́ресей искорене́ние; ра́дуйся, хра́мов и собо́ров правосла́вных непреодоли́мое огражде́ние.

Ра́дуйся, архиере́ев и пресви́теров при́сная помо́щнице; ра́дуйся, земли́ Поле́сския пресла́вная засту́пнице.

Ра́дуйся Пречи́стая, от ико́ны Твоея́ Подо́льския ми́лости источа́ющая!

Кондак 7
Х

отя́ долготерпели́вый Всеви́дец Госпо́дь яви́ти бе́здну Своего́ человеколю́бия, избра́ Тебе́, Де́во Пречи́стая, в Ма́терь Себе́, и нам дарова́ в покро́в и защи́ту; да бу́деши ти́хое приста́нище вся́кой души́ христиа́нстей. Мы же, дивя́шеся неизрече́нному о нас попече́нию, зове́м Сы́ну Твоему́: Аллилуиа.

Икос 7
Д

и́вныя и пресла́вныя чудеса́ Твоя́, Пренепоро́чная Влады́чице, ще́дро излива́еши: Це́рковь соблюда́еши, гра́ды и ве́си благословля́еши, ду́ши ве́рных овсяща́еши. Смире́но про́сим, бу́ди ми́лостива и к нам направля́я по стезя́м спаси́тельным за́поведей Сы́на Твоего́, да не тая́ Твои́х благодея́ний, благода́рственно глаго́лем Ти си́це:

Ра́дуйся, ве́ры храни́тельнице, в Правосла́вии Русь утвержда́ющая; ра́дуйся, мира Влады́чице, вспять ко́зни лю́тых враго́в обраща́ющая.

Ра́дуйся, небесе́ и земли́ Цари́це в по́двизе ве́рных укрепля́ющая; ра́дуйся, Покро́ве Небе́сный, от стрел злых устремле́ний огражда́ющая.

Ра́дуйся, дщерь Дави́дова, глуби́ны покая́ния отверза́ющая; ра́дуйся, Ма́ти Христо́ва на высо́ты богопозна́ния возводя́щая.

Ра́дуйся, му́дрости сокро́вище, духо́вныя бла́га ниспосыла́ющая; ра́дуйся, непоро́чности Ве́нче, к чистоте́ и свя́тости призыва́ющая.

Ра́дуйся Пречи́стая, от ико́ны Твоея́ Подо́льския ми́лости источа́ющая!

Кондак 8
Д

и́вная явля́еши дела́ Твоя́, Богора́дованная Влады́чице, и бога́тую по́мощь всем с ве́рою, наде́ждою и любо́вию вку́пе с покая́нием ко Пресвяты́м Те́лу и Кро́ви Сы́на Твоего́ и Бо́га на́шего приступа́ющим; Ему́ же пое́м: Аллилу́иа.

Икос 8
В

есь род христиа́нский, Пречи́стая Богоро́дице, по всей вселе́нней Тебе́ прославля́ет. Ты А́нгелов Госпоже́, мона́шествующих засту́пнице, миря́н помо́щнице, и всем по Бо́зе на́ша наде́ждо. Сего́ ра́ди пое́м Ти:

Ра́дуйся, во́здух и во́ды очища́ющая; ра́дуйся, всем поле́зная устроя́ющая.

Ра́дуйся, от гла́да, мо́ра и я́звы избавля́ющая; ра́дуйся, милосе́рдие сла́достное источа́ющая.

Ра́дуйся, враго́в и супоста́тов прогони́тельнице; ра́дуйся, правосла́вных ца́рств прему́драя зижди́тельнице.

Ра́дуйся, во́инства правосла́вного неви́димая покрови́тельнице; ра́дуйся, свяще́нства новозаве́тного к Бо́гу хода́таице. 

Ра́дуйся Пречи́стая, от ико́ны Твоея́ Подо́льския ми́лости источа́ющая!

Кондак 9
В

се естество́ а́нгельское велича́ет Тя, Ма́ти Бо́га Вы́шняго, и ро́ди челове́честии блажа́т Тя, Мари́е Богоневе́стная. Мы же, дивя́щееся вели́чию Твоему́, Пресвята́я, я́ко Бо́га вмести́ла Невмести́маго и я́ко Спа́са родила́ душа́м на́шим. Сла́вим и поклоня́емся Творцу́, да́вшему нам Засту́пницу усе́рдную, и пое́м Бо́гу: Аллилу́иа.

Икос 9
В

етии́ многогла́снии недоуме́ют позна́ти та́йну Рождества́ Христо́ва, Присноде́во, ниже́ мо́гут уразуме́ти си́лу чудотво́рных ико́н Твои́х, в беда́х и напа́стех нам помога́ющих. Мы же, вели́кия благодея́ния от ико́ны Твоея́ Подо́льския ви́дяще, с ра́достию вопие́м Ти:

Ра́дуйся, всех скорбя́щих Ра́дость ве́лия; ра́дуйся, Цве́те неувяда́емый Боже́ственнаго сажде́ния.

Ра́дуйся, гре́шников Спору́чнице; ра́дуйся, просящих Скоропослу́шнице.

Радуйся, ми́лующая, к Тебе́ прибега́ющих; ра́дуйся, исцеля́ющая Тебя́ умоля́ющих.

Ра́дуйся, святы́я Руси́ покро́ве держа́вный; радуйся, Це́ркви омофо́ре пресла́вный.

Ра́дуйся Пречи́стая, от ико́ны Твоея́ Подо́льския ми́лости источа́ющая!

Кондак 10
С

пасти́ хотя́ вся́кую ду́шу христиа́нскую, любо́вию пече́шися о ней, Цари́це Небе́сная, я́ко рекла́ еси́ в виде́нии со́нном не́коей Да́рии, расслабле́нием ног стра́ждущей, призыва́я помоли́тися о́бразу Твоему́, я́же на Подо́ле. В де́нь суббо́тняго ака́фиста, Пресвята́я Влады́чице, прия́в сле́зную моли́тву боля́щей, чуде́сно исцели́ и научи́ ю пе́ти Сы́ну Твоему́: Аллилу́иа.

Икос 10
С

тена́ еси́ необори́мая и наде́ждо несокруши́мая всем к Тебе́ усе́рдно притека́ющим, о Богома́ти! Мо́лим Тя, прими́ гре́шных душ покая́ние, обремене́нных се́рдцем сокруше́ние, и сохрани́ от стрел лука́ваго врага́. Сию́ же ико́ну благогове́йно чту́ще со умиле́нием и любо́вию взыва́ем Ти:

Ра́дуйся, чистоты́ сокро́вище многоце́нное; ра́дуйся, свя́тости вели́чие неизрече́нное.

Ра́дуйся, целому́дрия а́нгельское благоуха́ние; ра́дуйся, нетле́ния благода́тное одея́ние.

Ра́дуйся, любве́ Христо́вы ра́йское цвете́ние; ра́дуйся, Све́та Боже́ственного ди́вное отраже́ние.

Ра́дуйся, кро́тости ти́хое весе́лие; ра́дуйся, ве́ры о́гненное озаре́ние.

Ра́дуйся Пречи́стая, от ико́ны Твоея́ Подо́льския ми́лости источа́ющая!

Кондак 11

П

е́ние хвале́бное и благода́рственное, приноси́мое Ти, Ма́ти Бо́жия, людьми́ земли́ на́шея не довле́ет досто́йно просла́вити ми́лости Твоя́, и́миже пита́еши всех нас. Оба́че да не преста́нем упова́ти на посеще́ния Твоя́ во дни жития́ на́шего, а наипа́че в ны́нешний час, да́бы еди́неми усты́ и еди́нем се́рдцем в ра́дости воспева́ти Бо́гу: Аллилу́иа.

Икос 11
С

ве́та Невече́рняго Ма́ти Преблагослове́нная, да́руеши нам ра́дость зре́ти светоза́рную ико́ну Твою́ в хра́ме Успе́ния Твоего́. Мо́лимся Ти, о Пресвята́я Госпоже́ Богоро́дице, пода́ти нам благода́ть от ико́ны Твоея́ исходя́щую, да́бы возжещи́ и неугаси́ти о́гнь моли́твы на́шея, прославля́я Тя та́ко: 

Ра́дуйся, я́ко Тебе́ и Сы́ну Твоему́ в о́бразе честне́м благода́рно поклоня́емся; ра́дуйся, я́ко ли́ком сим святы́м умиля́емся.

Ра́дуйся, во хра́мах Бо́жиих при́сно пребыва́ющая; радуйся, кров жили́щ ве́рных посеща́ющая.

Ра́дуйся, отча́янным буду́щих благ наде́ждо и укрепле́ние; ра́дуйся, в житии́ на́шем вспоможе́ние.

Ра́дуйся, в час недоуме́ний мысль благу́ полага́ющая; ра́дуйся, во дни искуше́ний кре́пость ду́ха снабдева́ющая.

Ра́дуйся Пречи́стая, от ико́ны Твоея́ Подо́льския ми́лости источа́ющая!

Кондак 12
Б

лагода́ть дарова́ся святы́м ико́нам Твои́м, Богома́ти Преблага́я: в боле́знех – исцеля́ти, в ско́рбных обстоя́ниих – укрепля́ти и помога́ти, в наро́дных треволне́ниих – вразумля́ти и утеша́ти. Вои́стину невозмо́жно челове́ческим умо́м разуме́ти благодея́ния Твоя́, но то́кмо чи́стым се́рдцем постига́ем, о ни́хже Тво́рцу Богокра́сно пое́м: Аллилу́иа. 

Икос 12
П

рославля́юще чудеса́, Богороди́тельнице, неоску́дно явля́емыя от мно́жества ико́н Твои́х, и́миже вся вселе́нная благословля́ется, и ве́дяще бога́тую ми́лость наро́дам подае́мую уми́льно вопие́м Ти: 

Ра́дуйся, Пала́то Царя́ пребыва́ние; радуйся, Даро́в Боже́ственных излия́ние.

Ра́дуйся, Дщерь Царя́ преблагослове́нная; радуйся, Цари́це, Де́во превознесе́нная.

Ра́дуйся, Богоро́дице, Ма́ти всепе́тая; радуйся, Влады́чице Не́бом воспе́тая.

Ра́дуйся, Кла́дезь, мир напая́ющая; радуйся, Све́те, тьму прогоня́ющая.

Ра́дуйся Пречи́стая, от ико́ны Твоея́ Подо́льския ми́лости источа́ющая!
Кондак 13
О

, Всепе́тая Ма́ти, неусы́пная предста́тельнице, вонми́ гла́су моле́ния на́шего, пред свято́ю ико́ною Подо́льскою усе́рдно Тебе́ возноси́мого! Сохрани́ нас от враг ви́димых и неви́димых, боле́зней душе́вных и теле́сных, вся́каго зла́го обстоя́ния и ско́рби. Бу́ди нам ско́рая помо́щница и засту́пница в день кончи́ны на́шея; в бу́дущей жи́зни огня́ ве́чнаго изба́ви! Да спасе́нии Тобо́ю с ли́ки а́нгельскими и со все́ми святы́ми воспое́м Бо́гу: Аллилу́иа. 

Сей кондак глаголется трижды: также икос 1: «Ангелов Царице …» и кондак 1: «Взбранной Воеводе…».
Молитва первая
О

, Всеми́лостиваго Бо́га милосе́рдная Ма́ти, Преблагослове́нная Влады́чице, Богоро́дице Присноде́во! Услы́ши стена́ние и во́пль наш, вонми́ гла́су моле́ния на́шего. Простри́ Твои́м всемогущи́м предста́тельством ру́ку по́мощи, да не поги́бнем со беззако́ньми на́шими, но в покая́ние благовре́менне прии́дем. Изба́ви нас от паде́ний грехо́вных и от наве́т злых челове́к. Ве́си бо немощь и скорбь на́шу, от страсте́й и бесо́в быва́емую. Тобо́ю бо де́мони попира́ются и врази́ посрамля́ются. Испо́лни во бла́го проше́ния на́ша, Тебе́ приноси́мыя; никто́ же бо, притека́я к Тебе́, посра́млен отхо́дит. Умоли́ Сы́на Своего́ и Бо́га на́шего да ми́лостив бу́дет непра́вдам на́шим и да не вни́дет в суд с рабы́ Свои́ми, я́ко не оправди́тся пред Ним всяк живы́й. Ве́мы бо, яко мно́го мо́жет моле́ние Ма́тернее ко благосе́рдию Влады́ки и вся Тебе́ от Него́ возмо́жна суть. Исцели́ я́звы теле́с на́ших, грехми́ оскверне́нных, и очи́сти ду́ши на́ша, страстьми́ омраче́нныя. Напра́ви ум наш на путь пра́вый и утверди́ во́лю на́шу к соблюде́нию за́поведей Сы́на Твоего́ и ко исполне́нию дел благи́х, да милосе́рдие Его́ неотсту́пно бу́дет с нами.

О, Всеблага́я Влады́чице, покры́й, соблюди́ и спаси́ всех к чудотво́рному Твоему́ о́бразу припада́ющих и осени́ всемо́щным Твои́м покро́вом. Про́чее вре́мя жития́ на́шего Твоея́ ми́лости и мно́гия бла́гости нас не лиши́. Бу́ди нам при́сно упова́ние непосты́дное в земно́м житии́; и по преставле́нии на́шем да вси немо́лчными усты́ и чи́стым се́рдцем со безпло́тными а́нгельскими ли́ки и все́ми святы́ми сла́вим, хва́лим, пое́м и велича́ем Тя ны́не и при́сно и во ве́ки веко́в. Ами́нь.

Молитва вторая
П

ресвята́я Богоро́дице, Де́во Влады́чице, вы́шшая А́нгел и арха́нгел и всея́ тва́ри Честне́йшая! Услы́ши нас, моля́щихся Тебе́, и яви́ ми́лость Твою́ на лю́дех Твои́х. Помяни́, Всеми́лостивая Госпоже́, предстоящия люди и ра́ди благосло́вных вин отше́дших, поми́луй их и нас по мно́жеству ми́лости Твоея́: сокро́вища их испо́лни вся́кого бла́га, супру́жества их в ми́ре и единомы́слии соблюди́, младе́нцы воспита́й, ю́ность наста́ви, ста́рость поддержи́, малоду́шные уте́ши, расточе́нныя собери́, прельще́нных вразуми́, стужа́емыя от ду́хов нечи́стых свободи, пла́вающим спла́вай, путеше́ствующим спутеше́ствуй, вдови́цам предста́ни, си́рых защити́, плене́нныя изба́ви, неду́гующия исцели́, на суди́щи, в ру́дах, в заточе́нии, в го́рьких рабо́тах, во вся́кой нужде и обстоя́нии су́щих облегчи́, возста́ви и поми́луй. Изря́днее же Це́рковь Сы́на Твоего́ соблюди́ и сохрани в долготу́ дний, Ты бо еси́, Госпоже́, Наде́жда на́ша и Засту́пница всех притека́ющих к Тебе́ и Твоея́ святы́я по́мощи прося́щих. Те́мже всечестны́й о́браз Твой и руко́ю Твое́ю держи́маго Вседержи́теля, ви́дяще на ико́не, ра́дуемся, гре́шнии, со умиле́нием припа́дающе и любо́вию сей лобыза́ем, ча́юще, Госпоже́, Твои́ми святы́ми богоприя́тными моли́твами сподо́битися небе́сныя безконе́чныя жи́зни, и непосты́дно ста́ти в день су́дный одесну́ю Сы́на Твоего́ и Бо́га на́шего, сла́вящее Его́ ку́пно со Безнача́льным Отце́м и Пресвяты́м, и Благи́м, и Животворя́щим Ду́хом во ве́ки веко́в. Аминь.
Тропарь, глас 4
Дне́сь благове́рнии лю́ди све́тло ра́дуются, припа́дая пред чудотво́рным о́бразом Пресвяты́я Влады́чицы, лобыза́я его́ со слеза́ми и уми́льно глаго́лющее: покры́й нас честны́м Твои́м омофо́ром, Ма́ти Бо́жия, и изба́ви нас от вся́кого зла, я́ко ико́на Твоя́ Подо́льская чудесы́ мно́гими просла́вися, к ней же с ве́рою притека́ющии прие́млют неду́гов исцеле́ния.
Ин тропарь, глас 3
Свяще́нная и Непоро́чная Влады́чице Всепе́тая приими́ моли́твы на́ша, и помози́ рабо́м Твои́м, прибега́ющим ко святе́й ико́не Твое́й Подо́льстей, я́же во гра́де Жито́мире дивноявле́нней, и лю́ди Твоя́ благода́тным покро́вом осеня́ющей.
Кондак, глас 6
Не и́мамы ины́я по́мощи, не и́мамы ины́я наде́жды, ра́зве Тебе́, Влады́чице, Ты нам помози́: на Тебе́ наде́емся, и Тобо́ю хвáлимся, Твои́ бо есмы́ раби́, да не постыди́мся.
Величание
Велича́ем Тя, / Пресвята́я Де́во, / Богоизбра́нная Отрокови́це / и чтим о́браз Твой святы́й, / и́мже то́чиши исцеле́ния / всем с ве́рою притека́ющим.

АКАФИСТ БОЖИЕЙ МАТЕРИ


в честь чудотворныя иконы ея, именуемыя 


подольская











( Подольская икона Божией Матери является списком чудотворной Барской иконы Божией Матери, находящейся в г. Бар Винницкой обл. (бывшей Подольской губернии).

